
Rusiya və ABŞ 
generalları 
Suriya məsələsini 
müzakirə ediblər

20 Yanvar 
mövzusu sənət 
əsərlərində

Azərbaycan-
UNESCO 
əməkdaşlığı: 
beynəlxalq mədəni 
əlaqələrdə yeni 
mərhələ

Müdafiə naziri: 
“Azərbaycan 
Ordusunun döyüş 
qabiliyyəti ərazi 
bütövlüyümüzün 
təmin edilməsində 
əsas amillərdən 
biridir”

 � 2018-ci il beynəlxalq münasibətlər sistemində gərginliyin daha da dərinləşməsi, 
regional güclər arasında ixtilafların artması, həmçinin  miqrant axınının, etnik 
qarşıdurmaların güclənməsi, münaqişələrin getdikcə alovlanması kimi hadisələrlə 
yadda qaldı. Həmişə olduğu kimi, yola saldığımız ildə də beynəlxalq hüququn norma və 
prinsiplərinə ikili yanaşma, müstəqil dövlətlərin daxili işlərinə müdaxilələr özünü büruzə 
verdi. Təbii ki, bütün bunlar bizim ölkəmizə də öz təsirini göstərdi. Hər şeydən əvvəl, 
ölkəmizə qarşı ikili standartlar, bir sıra hallarda ədalətsizlik davam etdirildi, beynəlxalq 
hüququn norma və prinsiplərinə hörmətsizliyə yenə də biganəlik nümayiş etdirildi.

Bütün bunlara baxmayaraq, 
respublikamızda daxili sabitlik 
və inkişaf təmin edilmiş, irimiq-
yaslı layihələr reallaşdırılmış, 
ölkəmizin beynəlxalq aləmdəki 
reytinqi getdikcə güclənmiş, 
bizimlə əməkdaşlıq etmək istəyən 
dövlətlərin sayı artmışdır. Dövlət 
başçısının rəhbərliyi ilə həyata 
keçirilən xarici siyasət qarşılıqlı 
hörmət və bərabərhüquqluluq 

əsasında ikitərəfli və çoxtərəfli 
münasibətlərin inkişafı baxı-
mından yüksək dəyərə malikdir. 
Bu nailiyyət Prezident İlham 
Əliyevin nitqlərində də öz əksini 
tapıb: “...Azərbaycan dünyada 
etibarlı tərəfdaş kimi tanınır və 
bizim sözümüzə inanırlar. Çünki 
sözümüzlə əməlimiz arasında 
heç bir fərq yoxdur… Bugünkü 
dünyada vəziyyəti nəzərə al-

saq, deməliyik ki, bu gün sa-
bitlik, təhlükəsizlik hər bir ölkə 
üçün əsas amillərdən biridir. 
Azərbaycanda isə təhlükəsizlik, 
əmin-amanlıq, sabitlik qorunur, 
möhkəmlənir. Sabitliyin, uğurlu 
inkişafımızın təməlində bizim 
düşünülmüş siyasətimiz dayanır, 
eyni zamanda, xalq tərəfindən bi-
zim siyasətimizə göstərilən dəstək 
dayanır”.

Yola saldığımız ilin daha çox 
yaddaqalan hadisələrdən biri də 
xalqımızın əmin-amanlıq, sabitlik 
və təhlükəsizlik şəraitində yaşa-
masıdır. Bu gün də Avropanın, 
həmçinin dünyanın inkişaf etmiş 
bir sıra ölkələrində, məsələn 
Fransada və digərlərində baş 
verən etiraz aksiyaları, qarşıdur-
malar, minlərlə aksiya iştirakçı-
sının həbsi, onların zorakılığa 
məruz qalmaları, dinc əhalinin, 
məktəblilərin gülləbaran edilməsi 
adi hala çevrilib. Dünyada müxtəlif 
böhranların hökm sürdüyü bir 
vaxtda Azərbaycanda sabitliyin və 
dayanıqlı inkişafın mövcud olması, 

təbii ki, düşünülmüş strategiyanın, 
“xalq-dövlət” vəhdətinin nəticəsidir. 

Ölkəmizin dünya 
birliyindəki mövqeyinin getdikcə 
möhkəmlənməsi, əlaqələrimizin 
genişlənməsi dövlət başçısının 
xarici səfərlərinin zənginliyində, 
habelə respublikamıza gələn 
dövlət və hökumət başçılarının 
çoxluğunda da özünü göstərib. 
İkitərəfli səfərlər, həmçinin 
nüfuzlu beynəlxalq qurumla-
rın tədbirlərində Azərbaycan 
həqiqətlərinin çatdırılması ölkəmiz 
haqqında yalan informasiya-
lar yayan, kimlərinsə sifarişi ilə 
böhtanlarla dolu hesabatlar 
hazırlayan bəzi beynəlxalq qu-
rumların ifşasında əhəmiyyətli rol 
oynayıb. Bu baxımdan, 2018-ci 
ildə Azərbaycanın beynəlxalq 

mövqeyi daha da möhkəmlənib. 
Prezident İlham Əliyevin bu 
dövrdə 16 xarici ölkəyə səfər 
etməsi və 16 dövlət və hökumət 
başçısının Azərbaycana səfərə 
gəlməsi, bu səfərlər çərçivəsində 
ikitərəfli əməkdaşlığın daha da 
möhkəmləndirilməsi istiqamətində 
sənədlərin imzalanması ölkəmizin 
çox çevik və çoxşaxəli xarici 
siyasət yeritməsindən xəbər verir. 
Azərbaycan Prezidentinin Türkiyə, 
Rusiya, Böyük Britaniya, Fran-
sa, Belçika, Xorvatiya, İsveçrə, 
Belarus, Qazaxıstan, Qırğızıstan, 
Tacikistan və Türkmənistana 
səfərləri reallaşdırılıb. Eyni za-

manda, Türkiyə, Rusiya, İran, İta-
liya, Serbiya, Monqolustan, Benin, 
Tacikistan, Əfqanıstan, Moldova, 
Makedoniya və Albaniyanın 
prezidentləri, həmçinin Almani-
yanın Federal Kansleri ölkəmizə 
rəsmi və işgüzar səfərlər ediblər.

Azərbaycan Respublikasının 
Birinci vitse-prezidentinin İtaliya 
və Fransaya rəsmi və işgüzar 
səfərləri də xarici siyasətimizin 
uğurlarındandır.

32 ölkənin dövlət və hökumət 
başçıları ilə dövlətçilik, milli ma-
raqlarımızın qorunması, həmçinin 
siyasi, geosiyasi, iqtisadi, huma-
nitar, nəqliyyat, hərbi, müdafiə 
və digər xarakterli faktorların 
olması baxımından vacib olan 
müzakirələrin aparılması istənilən 
siyasi lider üçün kifayət qədər 

gərgin və intensiv fəaliyyətdir. 
Ancaq Prezident İlham Əliyev 
daim böyük enerji və fəallıqla 
müzakirələr aparmış, sistemli və 
səmərəli fəaliyyət göstərərək, 
konkret nəticələr əldə edilmişdir. 

Ötən il Rusiya-Azərbaycan 
münasibətlərində qeydə alınmış 
irəliləyiş uzun müddət yaddaş-
larda qalacaq. Bunu prezidentlər 
Vladimir Putinlə İlham Əliyevin 
bu il altı dəfə keçirilən görüşləri 
də təsdiqləyir. Bu görüşlər həm 
də dövlət başçıları arasındakı 
şəxsi münasibətlərin yüksək 
səviyyədə olmasının göstəricisidir. 
Azərbaycan-  Rusiya münasibətləri 

artıq strateji tərəfdaşlıq 
səviyyəsinə yüksəlib. Qarşılıq-
lı səfərlər zamanı əldə olunan 
razılaşmalar, həmçinin imzala-
nan sənədlər zəruri sahələr üzrə 
əlaqələri daha da möhkəmləndirib. 
Rusiya və Azərbaycanın regionları 
arasındakı qarşılıqlı fəaliyyətin 
daha da yaxşılaşdırılması 
münasibətlərin yüksək səviyyədə 
olmasından xəbər verir. Bundan 
başqa, Rusiyanın Azərbaycanla 
beynəlxalq arenada, BMT-də, Av-
ropa Şurasında qarşılıqlı fəaliyyəti 
yüksək qiymətləndirməsi də 
əməkdaşlığın yeni mərhələsindən 
xəbər verir. 

Prezident İlham Əliyevin 
həyata keçirdiyi xarici siyasətin 
prioritetlərindən biri də qon-
şu dövlətlərlə əməkdaşlığın 

yüksək səviyyədə qurulmasıdır. 
Dövlətimizin başçısı ötən ildə də 
münasibətlərin yüksək səviyyədə 
olduğunu vurğulamışdır: “Hesab 
edirəm ki, bu il qonşu ölkələrlə 
əlaqələrimiz yeni pilləyə qal-
xıbdır. Mənim qonşu ölkələrin 
dövlət, hökumət başçıları ilə 
çoxsaylı görüşlərim olub. Əldə 
edilmiş razılaşmalar həm ikitərəfli 
əlaqələrimizi möhkəmləndirir, 
eyni zamanda, regionda sabitli-
yin, təhlükəsizliyin, əməkdaşlığın 
inkişafına xidmət göstərir”.

Ötən il ərzində Ermənistan- 
Azərbaycan, Dağlıq Qarabağ 
münaqişəsinin ölkəmizin  

suverenliyi, ərazi bütövlüyü və 
beynəlxalq sərhədləri çərçivəsində 
həll olunması istiqamətində 
yaddaqalan uğurlu diplomatik 
səylərimiz az olmayıb. İl ərzində 
Ermənistan-Azərbaycan, Dağlıq 
Qarabağ münaqişəsinin həlli ilə 
bağlı bir sıra beynəlxalq təşkilatlar 
tərəfindən ölkəmizin maraqla-
rına cavab verən əhəmiyyətli 
sənədlərin qəbul edilməsinə nail 
olunub.

2018-ci ildə 117 ölkə və 16 
beynəlxalq təşkilatın yüksək 
səviyyəli rəsmilərinin iştirakı 
ilə Bakıda keçirilmiş Qoşulma-
ma Hərəkatının Aralıq Nazirlər 
Konfransının yekun sənədinə 
Ermənistan-Azərbaycan, Dağ-
lıq Qarabağ münaqişəsinin 
Azərbaycanın ərazi bütövlüyü 
və sərhədlərinin toxunulmazlığı 
prinsipi əsasında həll edilməsinin 
vacibliyini vurğulayan bənd daxil 
edilib.

(ardı 4-cü səhifədə)

Azərbaycan güclü ölkə kimi 
artıq dünya miqyasında
özünü təsdiqləyib

 � Ümummilli lider Heydər Əliyevin təşəbbüsü və böyük səyi ilə 1994-cü il 
sentyabrın 20-də imzalanan “Əsrin müqaviləsi”  Azərbaycanın güclü iqtisadi po-
tensialının formalaşdırılmasında mühüm rol oynayıb, regionun və Avropanın enerji 
təhlükəsizliyinin gerçəkləşməsinə müsbət  təsir göstərib. Məhz bu müqavilə ilə 
Xəzər dənizində tarixdə ilk dəfə olaraq beynəlxalq əməkdaşlıq prosesi başlayıb. 
Azərbaycan öz zəngin neft resurslarının dünya bazarlarına daşınması üçün əlverişli 
imkan əldə edib. 

Bu baxımdan Bakı-Tbilisi-Ceyhan (BTC) boru 
kəməri region və Avropanın enerji təhlükəsizliyi 
üçün mühüm önəm daşımaqla yanaşı, Azərbaycan 
neftinin beynəlxalq bazarlara genişmiqyaslı nəqli 
və ölkədə çoxvariantlı ixrac strategiyasının həyata 
keçirilməsinə səmərəli şərait yaradıb, eyni zaman-
da, ölkənin tranzit potensialının güclənməsinə 
müsbət təsir göstərib. 

Hazırda BTC boru kəməri ilə Azərbaycandan 
əsasən “Azəri-Çıraq-Günəşli” nefti və “Şahdəniz” 
kondensatı daşınır. Bundan əlavə, bu boru kəməri 
vasitəsilə digər xam neft və kondensat həcmləri də, 
o cümlədən Türkmənistan, Rusiya və Qazaxıstan 
nefti nəql olunur.  

Ötən illər ərzində “Əsrin müqaviləsi” sayəsində 
ölkəmizin imkanları ardıcıl şəkildə genişləndirilib. 
Qaz ehtiyatları 1 trilyon kubmetrdən çox olan 
“Şahdəniz” qaz kontraktı üzrə saziş bağlanılıb. 
Xəzər dənizini Qara dənizlə birləşdirən yeni bir 
ixrac marşrutu-Bakı-Supsa neft kəməri tikilib. Bakı-
Tbilisi-Ərzurum qaz kəmərinin tikintisi Azərbaycanı 
dünyada, həm də qaz ölkəsi kimi tanıdıb.  

Bütün bunlarla bərabər, 2007-ci il iyulun 3-də 
Xəzərin Azərbaycan sektorundakı “Şahdəniz” 
yatağından hasil edilən təbii yanacaq Bakı-Tbilisi-
Ərzurum qaz boru kəməri ilə Türkiyənin qaz 
kəmərləri sisteminə daxil olub.  2011-ci ildə Avropa 
İttifaqı ilə Azərbaycan arasında Xəzərdən Avropaya 

birbaşa qaz nəql edən marşrutların yaradılması-
nı dəstəkləyən strateji enerji əməkdaşlığına dair 
memorandum imzalanıb və bununla da Cənub Qaz 
Dəhlizi layihəsinin reallaşdırılması istiqamətində 
tarixi addım atılıb. 

Bu məqamda onu da qeyd edək ki, Cənub Qaz 
Dəhlizi formalaşana qədər sözügedən istiqamətdə 
bir sıra tədbirlər həyata keçirilib. 2012-ci il iyunun 
26-da Azərbaycanla Türkiyə  arasında Trans-
Anadolu təbii qaz boru kəməri sisteminə dair saziş 
imzalanıb və hər iki dövlətin qanunverici orqanları 
tərəfindən həmin saziş ratifikasiya edilib. 2013-cü il 
iyunun 30-da isə TAP layihəsi üzrə beynəlxalq sa-
ziş imzalanıb. TAP və “Şahdəniz” konsorsiumlarının 
imzaladığı sazişlə ilk dəfə olaraq Azərbaycan qa-
zının Avropa bazarına birbaşa çıxışı reallaşdırılıb. 
2015-ci ildə Cənub Qaz Dəhlizi Məşvərət Şurasının 
birinci iclası, sonrakı illərdə isə daha üç toplantı ke-
çirilib və layihənin gerçəkləşdirilməsi istiqamətində 
mühüm qərarlar qəbul olunub.   

(ardı 6-cı səhifədə)

Azərbaycan Avropanın enerji 
təhlükəsizliyində fəal iştirak edir

Tramp Qabona 
hərbçilər göndərib

 � Konqoda vəziyyətin kəskinləşməsi 
fonunda ABŞ vətəndaşlarının təhlükəsizliyini 
təmin etmək üçün Tramp qonşu Qabona 80-ə 
yaxın hərbçi göndərib.

ABŞ Prezidenti Donald Trampın Konqresin rəhbərliyinə 
ünvanladığı və Ağ Ev tərəfindən yayılan məktubda deyilir 
ki, təxminən 80 hərbçinin Konqo Demokratik Respubli-
kasına göndərilməsi dekabrın 30-da keçirilmiş seçkilərlə 
əlaqədar orada başlaya və zorakılıqla müşayiət oluna 
biləcək nümayişlərə cavabdır. Hərbi kontingentin birinci 
hissəsi Qabona yanvarın 2-də zəruri silahlarla və hərbi 
aviasiyanın dəstəyi ilə yola düşüb.

Trampın sözlərinə görə, lazım gələrsə, Qabona və 
ya Konqoya əlavə qüvvələr göndərilə bilər. Hərbçilərin 
Qabonda qalması vəziyyətin onların burada olmasını tələb 
etməyəcəyi vaxta qədər davam edəcək.

Müdafiə naziri: “Azərbaycan Ordusunun 
döyüş qabiliyyəti ərazi bütövlüyümüzün 

təmin edilməsində əsas amillərdən biridir”

 � Müdafiə Nazirliyinin mətbuat xidmətindən aldığımız 
məlumatda deyilir ki, yanvarın 5-də Mərkəzi Komanda Məntəqəsində 
müdafiə naziri, general-polkovnik Zakir Həsənovun rəhbərliyi ilə 
xidməti müşavirə keçirilib.

Müdafiə nazirinin müavinləri, qoşun 
növləri komandanları, nazirliyin baş 
idarə, idarə və xidmət rəisləri, birlik 
komandirlərinin iştirakı ilə keçirilən 
müşavirəyə videobağlantı vasitəsilə 
cəbhə bölgəsində yerləşən birləşmə 
komandirləri və digər məsul zabitlər də 
cəlb olunub.

Azərbaycan Respublikasının 
Prezidenti, Silahlı Qüvvələrin Ali Baş 
Komandanı cənab İlham Əliyevin Dünya 
Azərbaycanlılarının Həmrəylik və Yeni il 
münasibəti ilə xalqımıza təbrikini xatır-
ladan müdafiə naziri bayram təbrikində 
ordumuza verilən qiyməti xüsusi vurğu-
layıb və şəxsi heyət qarşısında qoyulan 

konkret tapşırıqları müşavirə iştirakçıla-
rının diqqətinə çatdırıb.

Müdafiə naziri qoşunların təmas 
xəttindəki hazırkı vəziyyəti təhlil edərək 
ötən il ərzində görülən işlər, əldə edilmiş 
uğurlar və 2019-cu ildə yerinə yetiriləcək 
fəaliyyətlər barədə çıxış edib.

Azərbaycan Ordusunun bütün 
qoşun növü və qismlərinin fəaliyyətinə 
toxunan general-polkovnik Z.Həsənov 
müşavirə iştirakçılarından əsas diqqətin 
döyüş hazırlığı, qoşunların opera-
tiv, fasiləsiz və gizli idarə edilməsi, 
müdafiə sisteminin dayanıqlığı, qarşılıqlı 
fəaliyyətlərin təkmilləşdirilməsi, koman-
dir və rəis heyətinin peşəkarlığının daim 

artırılması, şəxsi heyətin təlim-tərbiyəsi, 
vətənpərvərlik və döyüş  ruhunun 
möhkəmləndirilməsi, hərbi qulluqçuların 
sağlamlığı və döyüş təminatının digər 
aspektlərinə yönəldilməsini tələb edib.

Müdafiə naziri çıxışında xüsusi qeyd 
edib ki, dövlət başçısının da bildirdiyi 
kimi ölkəmizin güclü hərbi potensia-
lı və Azərbaycan Ordusunun döyüş 
qabiliyyəti ərazi bütövlüyümüzün təmin 
edilməsində əsas amillərdən biridir. 
General-polkovnik Z.Həsənov bildirib 
ki, əldə edilmiş uğurlardan arxayın-
laşmamalı, qoşunların taktiki, operativ 
və strateji səviyyələrdə fəaliyyətləri 
daim təkmilləşdirilməli, şəxsi heyət 
isə düşmən üzərində üstünlüyümüzü 
qorumaqla hər an döyüş əməliyyatlarına 
hazır olmalıdır.

“Xalq qəzeti”

Ordumuz hər an döyüş əməliyyatlarına hazır olmalıdır!

İran neftinin potensial 
müştəriləri artıb

 � ABŞ-ın təzyiqinə baxmayaraq, İran 
neftinin potensial müştərilərinin sayı əvvəlki 
illərlə müqayisədə daha da artıb.
İranın neft nazirinin beynəlxalq və ticarət məsələləri 

üzrə müavini Əmir Hüseyn Zamaniniya bildirmişdir ki, 
Milli Neft Şirkəti dörd onillik sanksiyalar dövründə neft 
satışı üçün peşəkar mexanizmlər hazırlayıb. Yaxın ay-
larda İran və Pakistan neft nazirlərinin görüşünün baş 
tutması və müqavilənin imzalanması gözlənilir: "Başqa 
ölkələrlə müqayisədə İrandan qaz almaq Pakistan üçün 
daha sərfəlidir. Lakin təəssüflər olsun ki, ABŞ-ın təzyiqi və 
maliyyə nüfuzu elə bir səviyyədədir ki, bir sıra ölkələr hətta 
bir barel artıq nefti İrandan almaq istəmirlər".

Ankara və Vaşinqton 
arasında mühüm razılaşma

 � “Vaşinqton Post” qəzetinin yaydığı 
məlumata görə, Türkiyə hökuməti İŞİD-in 
nəzarətindən azad edilmiş ərazilərin idarəsi ilə 
məşğul olacaq.
Bildirilib ki, ABŞ-la Türkiyə arasında bu razılıq de-

kabrın 14-də Rəcəb Tayyib Ərdoğanla Donald Trampın 
telefon danışığı zamanı əldə olunub. Razılığa əsasən, 
Türkiyə İŞİD-lə Suriyada mübarizəyə görə məsuliyyəti 
üzərinə götürməli və terror təşkilatından azad edilən 
ərazilərin idarəsiylə məşğul olmalıdır: “Ankara istəyir 
ki, Vaşinqton Suriyada kürd hərbi birliklərini silahsız-
laşdırsın. Türkiyə həmçinin ABŞ-dan istəyir ki, türk 
hərbçilərinə və Suriya müxalifətinə aviasiya və maddi-
texniki dəstək verilsin”.

Rövşən ATAKİŞİYEV, “Xalq qəzeti”

SƏFİR SANCAY RANA: Hindistan energetika sektorunda 
Azərbaycanla əməkdaşlığı genişləndirmək niyyətindədir 

 � Hindistanın neft şirkətləri Azərbaycanın neft-qaz 
sektorunda fəaliyyətini genişləndirmək niyyətindədir.

Hindistanın Azərbaycandakı 
fövqəladə və səlahiyyətli səfiri San-
cay Rana bildirib ki, Hindistanın iri 
neft-qaz şirkəti “Oil and Natural Gas 
Corporation” “Azəri-Çıraq-Günəşli” 
neft-qaz yatağında 2,31 faiz paya 
malikdir. Səfir demişdir: “Hindistanın 
bu sektorda yaxşı potensialı var. Bizim 
şirkətlərimiz Azərbaycanın digər neft-
qaz layihələrinin həyata keçirilməsində 
iştirak etmək niyyətindədir”.

S.Rana qeyd edib ki, 
əczaçılıq, turizm və digər 
sahələrdə əməkdaşlıq üçün də 
böyük potensial mövcuddur. 
Səfirin sözlərinə görə, ölkələr 
arasında iqtisadi münasibətlər 
ildən-ilə möhkəmlənir: “İkitərəfli 
ticarət hər il artır. Biz ümid edirik 
ki, iqtisadi əməkdaşlığımız yaxın 
illərdə daha da genişlənəcək”.

Azərbaycan nümayəndə heyəti 
Türkiyədə görüşlər keçirib

 � Azərbaycan Respublikasının Prezidenti yanında QHT-lərə 
Dövlət Dəstəyi Şurasının maliyyə yardımı ilə Türkiyədə səfərdə 
olan nümayəndə heyətimiz Mersin vilayətinin Tarsus rayonunda 
xalqımızın ümummilli lideri Heydər Əliyevin adını daşıyan parkı və 
ulu öndərin abidəsini ziyarət edib.

Mersin vilayəti və Tarsus rayon 
rəhbərliyi təmsilçiləri ilə birlikdə park-
da olan nümayəndə heyətinin başçısı, 
QHT-lərə Dövlət Dəstəyi Şurasının üzvü 
Emin Həsənli parkın salınması və ulu 
öndərin burada abidəsinin ucaldılmasını 
Azərbaycan-Türkiyə dostluq və qardaş-
lıq münasibətlərinin parlaq təntənəsi 
kimi dəyərləndirib.

Görkəmli dövlət xadimi Heydər 
Əliyevin xatirəsinə Türkiyədə hər zaman 
böyük ehtiram göstərildiyini diqqətə 
çatdıran Tarsus rayon rəhbərliyinin 
nümayəndələri bu parka həm Türkiyə, 
həm də Azərbaycan tərəfindən daim 
böyük həssaslıqla yanaşıldığını, ulu 
öndərin abidəsinin yerli ictimaiyyət 
və qonaqlar tərəfindən tez-tez ziyarət 
olunduğunu, onun adının, xatirəsinin və 
əməllərinin daim ehtiramla yad edildiyini 
bildiriblər.

Parkın ətrafını dolaşan, qarşılıqlı 
hədiyyələr verən Azərbaycan və Türkiyə 
nümayəndələri daha sonra Tarsusun 
görməli yerlərini, tarixi məkanlarını 
birlikdə gəzib məşhur Tarsus şəlaləsində 
olublar. Həmçinin, ulu türk ozanı Qara-
caoğlanın abidəsini ziyarət ediblər.

Nümayəndə heyətinin sonrakı 
görüşü Mersin vilayətinin valisi Ali İhsan 
Su ilə olub. Azərbaycan nümayəndə 
heyətini qəbul edən vali ölkələrimiz 
arasındakı dostluğun durmadan inki-
şaf etdiyini məmnunluqla dilə gətirib. 
Mersin və Adananın qurtuluşunun 97-ci 
ildönümü təntənələrində iştirak edən 
Azərbaycan nümayəndələrinin bunun-
la vilayət və şəhər rəhbərliyini, yerli 
ictimaiyyəti çox sevindirdiklərini diqqətə 
çatdırıb.

Ali İhsan Su Mersin vilayəti, eləcə 
də onun ayrı-ayrı bölgələri haqqında 
ətraflı məlumat verib. Bu bölgənin 
Türkiyənin həm siyasi-tarixi, həm də 
çağdaş sosial-iqtisadi həyatından önəmli 
yer tutduğunu, öz limanı, bərəkətli tor-
paqları ilə ölkə iqtisadiyyatına, xalqına 
böyük töhfələr verdiyini bildirib.

Vali Mersinin son zamanlar bir 
sıra sənayə müəssisələrinin inşası, bir 

çox yeni turizm, ticarət obyektlərinin 
istifadəyə verilməsi ilə gündəmə gəldiyi, 
böyük inkişaf perspektlərinin olduğunu 
vurğulayıb. Tarixi baxımdan, sivilizasiya-
nın erkən çağlarından burada yaşayış, 
inkişaf olduğunu deyən vali Mersində türk 
və dünya tarixinə qızıl hərflərlə yazılmış 
bir sıra hadisələrin baş verdiyini, eləcə 
də bir çox qədim tarixi məkanların buranı 
bütün dünyaya tanıtdığını qeyd edib.

Azərbaycan-Türkiyə 
münasibətlərində ölkə prezidentləri 
 İlham Əliyev və Rəcəb Tayyib 
Ərdoğanın sıx dostluğunun müstəsna 
rol oynadığını deyən Ali İhsan Su 
qarşılıqlı təmasların daha intensiv hal al-
masını arzuladıqlarını, eləcə də müxtəlif 
əlamətdar günlərdə həm Azərbaycana, 
həm Türkiyəyə, o cümlədən, Mersinə 
gediş-gəlişlərin artmasının hər iki 
tərəfdə məmnunluq doğuracağına ina-
mını ifadə edib.

Daha sonra Azərbaycan 
nümayəndə heyəti Mersin Böyükşəhər 
Bələdiyyəsinin başqanı Bürhanəddin 
Kocamazla görüşüb.

Böyükşəhər Bələdiyyəsinin bina-
sında nümayəndə heyətinin qəbul edən 
başqan özünün Azərbaycana sıx bağlı 
olduğunu, hər iki ölkə ictimaiyyətinin 
nəbzinin daima birgə vurduğunu qürurla 

ifadə edib.
B.Kocamaz 20 il Tarsusda bələdiyyə 

başqanı olduğu müddətdə Azərbaycanın 
tanınmış insanlarıyla sıx ünsiyyət 
qurduqlarını, qarşılıqlı ziyarətlər həyata 
keçirdiklərini bildirib.

Bələdiyyə başqanı türk dünyasının 
birliyi üçün Azərbaycan-Türkiyə qardaş-
lıq münasibətlərinin çox önəmli olduğu-
nu, bu baxımdan, Mersinin də paytaxt 
Bakı ilə sıx əlaqələrə malik vilayət və 
şəhər olduğunu qeyd edib.

Mersinin ədəbiyyat şəhəri kimi 
məşhur olduğunu, ədəbi mükafatlardan 
birinin məhz bu viayətin adı ilə bağlılığı-
nı  diqqətə çatdıran “525-ci qəzet”in baş 
redaktor müavini Seyfəddin Hüseynli 
Bürhanəddin Kocamazın uzun müddət 
rəhbərlik etdiyi Tarsusun bu baxımdan 
xüsusi yeri olduğunu önə çəkib.

Tarsusda ənənəvi Qaracaoğlan şeir 
axşamlarının təşkilini, eləcə də burada 
möhtəşəm tarixi-arxeoloji abidələrin 
bərpası və ziyarətə açılmasının həm 
B.Kocamazın, həm də yerli ictimaiyyətin 
mühüm xidməti olduğunu qeyd edən 
Seyfəddin Hüseynli özlərini burada 
Azərbaycandakı kimi hiss etdiklərini dilə 
gətirib.

Görüşün sonunda qarşılıqlı xatirə 
hədiyyələri təqdim edilib.

Nümayəndə heyətinin Mersin səfəri 
və buradakı görüşləri davam edir. 

“Xalq qəzeti”

 � Ermənistan silahlı qüvvələrinin 
bölmələri cəbhənin müxtəlif istiqamətlərində 
iriçaplı pulemyotlardan da istifadə etməklə 
sutka ərzində atəşkəs rejimini 23 dəfə pozub.
Müdafiə Nazirliyinin mətbuat xidmətindən AZƏRTAC-a 

bildiriblər ki, Ermənistanın Noyemberyan rayonunun Do-
vex kəndində və adsız yüksəkliklərdə, İcevan rayonunun 
Berkaber kəndində yerləşən mövqelərdən Qazax rayonu-
nun Kəmərli, Qaymaqlı, Qızılhacılı kəndlərində yerləşən 
mövqelərimiz atəşə tutulub.

İşğal altında olan Ağdam rayonunun Şıxlar, Baş 
Qərvənd, Novruzlu, Füzuli rayonunun Aşağı Veysəlli, 
Qobu Dilağarda, Qərvənd kəndləri yaxınlığında, həmçinin 
Goranboy, Tərtər və Füzuli rayonları ərazisindəki adsız 
yüksəkliklərdə yerləşən mövqelərdən də ordumuzun 
mövqeləri atəşə tutulub.

Atəşkəs rejimi 23 dəfə pozulub

Azərbaycan güclü ölkə kimi 
artıq dünya miqyasında
özünü təsdiqləyib

(əvvəli 1-ci səhifədə)

Bundan başqa, 
Düşənbə şəhərində keçi-
rilmiş İqtisadi Əməkdaşlıq 
Təşkilatının Xarici İşlər 
Nazirləri Şurası iclasının ye-
kun sənədinə Ermənistan-
Azərbaycan, Dağlıq Qara-
bağ münaqişəsinin regional 
iqtisadi əməkdaşlığa maneə 
törətdiyi və münaqişənin 
tezliklə dövlətlərin suveren-
liyi və ərazi bütövlüyünə 
hörmət prinsipləri əsasında 
həllinin vacibliyinə dair 
bəndin daxil edilməsi, Banq-
ladeşin Dəkkə şəhərində 
keçirilmiş İslam Əməkdaşlıq 
Təşkilatının (İƏT) Xarici 
İşlər Nazirləri Şurası-
nın 45-ci sessiyasında 
Ermənistanın Azərbaycana 
qarşı təcavüzü və işğal 
olunmuş ərazilərimizdə 
dini-mədəni irsin dağıdıl-
masına dair qətnamələrin 
qəbul edilməsi, İƏT Xarici 
İşlər Nazirləri Şurasının 
iclasında “1992-ci il Xocalı 
qırğınının qurbanları ilə 
həmrəylik” adlı qətnamənin 
qəbul olunması, Avropa 
İttifaqı ilə Azərbaycan 
arasında qəbul edilmiş 
“Tərəfdaşlıq prioritetləri” 
sənədində Azərbaycanın 
ərazi bütövlüyü, suverenliyi 
və sərhədlərinin toxunul-
mazlığı ilə bağlı Avropa 
İttifaqından ölkəmizə 
önəmli dəstək ifadə olun-
ması, bununla yanaşı, 
2018-ci il dekabrın 12-də 
Avropa Parlamentinin 
qəbul etdiyi “Vahid xarici 
və təhlükəsizlik siyasətinin 
həyata keçirilməsi üzrə 

illik plan” adlı qətnamədə 
Avropa İttifaqının Şərq 
Tərəfdaşlığı ölkələri, o 
cümlədən Azərbaycanın 
suverenliyi və ərazi bü-
tövlüyünün dəstəklənməsi 
dövlət başçısı tərəfindən 
həyata keçirilən xarici 
siyasətin uğurlarıdır. 

2018-ci il iyulun 
 11-12-də Brüsseldə keçiril-
miş NATO Zirvə görüşünün 
yekun bəyannaməsində 
Alyans üzvlərinin 
Azərbaycanın ərazi bü-
tövlüyü və suverenliyinə 
davamlı dəstək ifadə 
etməsi və regiondakı 
mövcud münaqişələrin 
məhz bu prinsiplər 
əsasında həll olunması-
nın öz əksini tapması da 

münaqişənin nizamlan-
masında Azərbaycanın 
mövqeyinin dəstəklədiyinin 
göstəricisidir.

Azərbaycan dövlətinin 
bölgə və dünya üçün 
böyük əhəmiyyətə malik 
əməkdaşlıq müqavilələri 
imzalaması, dövlət başçı-
mızın qətiyyətli, müasir və 
milli maraqlara cavab verən 
addımlar atmasının bariz 
nümunəsidir. 

Ölkəmizin Avropa 
İttifaqı ilə münasibətlərində 
də bir sıra yeniliyin, 
münasibətlərin yaxşılaş-
masının şahidi olduq. 
Xüsusilə qeyd olunmalıdır 
ki, Azərbaycan postso-
vet məkanında yeganə 
dövlətdir ki, Avropa İttifaqı 

ilə münasibətlərini tam su-
verenlik və qarşılıqlı faydalı 
əməkdaşlıq prinsipləri üzrə 
qurur. Ötən ilin yayında Av-
ropa İttifaqı ilə Azərbaycan 
arasında çox əhəmiyyətli 
olan "Tərəfdaşlıq 
prioritetləri" sənədinin imza-
lanması isə əməkdaşlığın 
yeni mərhələyə qədəm 
qoyduğundan xəbər verir. 

2018-ci ildə ölkəmizin 
xarici siyasət sahəsində 
qazandığı uğurlar yenicə 
qədəm qoyduğumuz 2019-
cu ildə mövqelərimizin daha 
da möhkəmləndirilməsinə 
zəmin yaradıb.

Əliqismət BƏDƏLOV, 
“Xalq qəzeti” 

